
					Ĉi tiu paĝo estas provlegita
kaj ĉiuj tiel nomataj homoj „praktikaj“, kiuj trovis malutile
labori por Volapük, ne volis ankaŭ labori por la novaj sistemoj,
ĉar ankaŭ en tiuj ĉi sistemoj ili trovis nenian utilon.
„Volapük“, diras multaj, „ebenigis la vojon por novaj sistemoj
kaj faciligis al ili la batalon!“ Sed vi vidas, sinjoroj,
ke ĝi estas tute ne tiel: Volapük ne faciligis, sed forte
malfaciligis tiun ĉi batalon; ĉar la novaj provoj,
veninte en la mondon, renkontis danke la Volapükon — jam
neniun amikon, sed multajn pretajn malamikojn. Kie Volapük
en sia tempo renkontis malamikojn, tie ankaŭ la novaj
sistemoj renkontis tiujn samajn malamikojn, ankoraŭ pli
obstinajn, ĉar la „naskiĝado de ĉiam novaj lingvoj tutmondaj“
aldonis ankoraŭ pli da nutro al ilia ridado; kaj kie Volapük
renkontis amikojn, tie la novaj sistemoj jam rekte renkontis
malamikojn, kaj ankoraŭ malamikojn ne pasivajn, sed penantajn
rekte ilin detrui. Kie do ili povis trovi amikojn?
Preskaŭ nenie! Jen estas la kaŭzo kial ĉiuj novaj provoj,
el kiuj ĉiu englutis kredeble ne malmulte da tempo, laboro
kaj oferoj materialaj, mortis preskaŭ tuj post la naskiĝo.

Tiaj estis la malfavoraj cirkonstancoj, inter kiuj devis
sin prezenti al la publiko la lingvo Esperanto. Montrante
la suprediritajn kondiĉojn, la amikoj de la aŭtoro per ĉiuj
fortoj penis deteni lin de la publikado de sia sistemo, kaj
kiam li poste tamen donis ĝin en la presejon, ili rigardis lin
kiel homon perditan. Eldonistoj neniel volis preni sur sin
la eldonadon de mia verko: „jam ekzistas ja Volapük“ oni
diris al mi ĉie. Sed kiam la lingvo Esperanto sin montris
publike, la afero aliformiĝis. Malgraŭ ke la tuta kampo
ŝajne estis jam okupita kaj ne restis jam kie ricevi partizanojn,
la lingvo Esperanto baldaŭ ricevis multegon da amikoj,
de kiuj la nombro konstante kaj senhalte kreskas. Tiuj ĉi
amikoj venas de la ambaŭ flankoj, de kiuj oni ŝajne neniun
povis atendi: multaj el la indiferentuloj, kiuj pri la Volapük
nenion volis scii kaj ŝajne estis perditaj je eterne por la
lingvo tutmonda, — fariĝis varmegaj amikoj de la lingvo
Esperanto, ĉar ili vidis, ke ĝi estas lingvo efektive praktika,
alportanta senkondiĉan utilon kaj havanta estontecon; multaj
volapükistoj, vidante la grandegan diferencon inter la lingvo
Esperanto kaj la reklamata Volapük, baldaŭ transiris sur la
flankon de Esperanto, malgraŭ ke ili estis jam forte
kunligitaj kun la Volapük, jam multe laboris por ĝi tial en
la komenco estis pretaj per ĉiuj fortoj dispremi la novan
lingvon (tiel, ekzemple, ankaŭ la redaktoro de tiu ĉi gazeto
estas estinta prezidanto de klubo volapüka); multaj aliaj
influaj volapükistoj, kiuj estas ankoraŭ tro kunligitaj kun la
Volapük kaj ne havas ankoraŭ la kuraĝon transiri sur nian
flankon publike, konfesis al mi, ke ili vidas en Esperanto
la solan kaj la plej bonan vojon por atingi nian celon, kaj
ili korespondas tre bone en tiu ĉi lingvo.

Sed granda parto de la volapükistoj ĝis nun ankoraŭ
vidas en la lingvo Esperanto malamikon, kontraŭ kiu oni
devas batali per ĉiuj fortoj. Preskaŭ ĉiuj ĉi sinjoroj ĝis nun
havas ankoraŭ nenian ideon pri la lingvo Esperanto kaj pri
ĝiaj celoj, ĉar en fanatika obstineco ili ĝis nun ne volis
ankoraŭ eĉ tralegi mian malgrandan libron (Multaj
volapükistoj, kiuj nun fariĝis varmegaj amikoj de la lingvo
Esperanto, konfesis al mi, ke, eĉ havante mian libron, ili
longan tempon ne volis ĝin eĉ legi, estante konvinkitaj ke
ĉia nova sistemo estas absolute malutila! Tio ĉi
rememorigas la tempojn de la inkvizicio, kiam por ĉiu bona
kristano estis mortinda peko eĉ preni en la manon ian verkon,

